Fjala e deputetit të PS-së Fatmir Xhafaj – Seanca plenare 07.10.2010*
Të nderuar kolegë, 

Kam dalë këtu sot në respekt të integritetit tim politik, moral dhe të familjes sime, në respekt të mandatit politik që gëzoj, në respekt të së vërtetës dhe të qytetarit. Sali Berisha, në përpjekjen për të devijuar të vërtetën, thelbin e debatit për korrupsionin e tij, ringriti këto kohë një akuzë të vjetër ndaj meje. Hapi një histori dhimbjeje, të gati 10 vjetëve më parë, të familjes sime. 

Po. Vëllai im i vogël, rreth 10 vjet më parë, atëherë kur ishte rreth të 20-ve, ende adoleshent, emigrant, ka pasur një histori fatkeqe me ligjin. U gjet në vendin e gabuar, në momentin e gabuar dhe në një marrëdhënie rastësore me njerëz të gabuar. Një gabim dhe faj, për të cilin i vuajti pasojat ligjore dhe shpirtërore dhe, fatkeqësisht, vazhdon t’i vuajë ende. Historia e tij vetjake ishte dhe mbetet rekordi i vetëm negativ i tij përballë ligjit. Rasti i vetëm në familjen dhe farefisin tim të gjerë. Ishte një fatkeqësi, një dhimbje e madhe për të gjithë ne. 

Ishte dhe është një haraç, i cili nuk ka pasur dhe nuk ka asnjë lidhje direkte apo indirekte me detyrat shtetërore dhe partiake që unë kam mbajtur dhe mbaj. Është fakt i njohur që, qysh në momentin e parë që e kam mësuar, për shkak të moralit tim politik dhe për hir të dinjitetit, më datën 20 mars 2002 i kam paraqitur dorëheqjen me shkrim Kryeministrit të kohës nga pozicioni i ministrit të Rregullimit të Territorit dhe Turizmit, një dorëheqje e dhënë, me sfond tërësisht moral, e cila nuk u pranua. 

Nuk më ka munguar kurrë kuraja të përgjigjem edhe publikisht, sa herë që jam pyetur. Në atë kohë kam bërë deklaratë publike për të sqaruar atë ngjarje të hidhur. Pas kësaj ngjarjeje kam konkurruar dhe fituar në zgjedhjet e përgjithshme në sistem maxhoritar. Edhe pse ju e keni pasur këtë fakt lajtmotiv kryesor të një fushate agresive për të më sulmuar politikisht, qytetarë më votuan dhe më respektuan për vlerat e mia politike dhe morale, për raportin tim me ligjin, për marrëdhënien time të pandryshuar me të vërtetën dhe me zgjedhësin.

Ju më pyesni mua nëse e kam ndihmuar vëllanë tim. Ju kam thënë dje dhe ju them edhe sot pa asnjë mëdyshje. po, sigurisht që po! Reflektova edhe përgjegjësinë time. Përgjegjësinë e vëllait të madh, që nuk i qëndroi pranë në atë kohë problematike të pas vitit ‘97. E kam ndihmuar të reflektojë për ngjarjen dhe, më kryesorja, e kam ndihmuar t’i kthehet jetës normale. Që nga muaji maj i vitit 2002, kur është rikthyer në Shqipëri, dhe deri më sot, vëllai im është familjar, baba i dy fëmijëve. Ka kryer ditën arsimin e lartë, ka një jetë normale dhe pa asnjë lloj rekordi negativ përballë ligjit.

Natyrisht, unë nuk bëj pjesë tek ajo racë që mohon gjakun dhe familjen e saj. Ato nuk janë zgjedhje të miat, por të Zotit. Unë i pranoj siç janë, me të mirat dhe me të këqijat e tyre. Miqtë, shokët dhe bashkëpunëtorët i zgjedh vetë. Për ata mbaj përgjegjësi politike.

Më tregoni qoftë edhe një rast të vetëm të një zgjedhjeje të gabuar në raport me ligjin. Nuk ka asnjë rast të tillë. Nuk kam asnjë pendesë për këto zgjedhje. Jam tërësisht i qartë për motivet që e shtynë Sali Berishën, këtë detektiv të dëshpëruar, me tokën dhe pushtetin që po i lëviz nën këmbë, të bëjë këtë sulm politik pa asnjë bazë morale. 

Sali Berisha nuk mund të gjejë qoftë edhe një firmë të vetme të hedhur nga unë në detyrat shtetërore që kam pasur, për shkak të së cilës të kem përfituar 10 qindarka, një metër katror apo çfarëdolloj të mire tjetër materiale, të cilido nga familjarët dhe të afërmit e mi. Rreth 7 vjet më parë i kam bërë një sfidë publike Sali Berishës në opozitë. E risfidoj përsëri publikisht Sali Berishën, tashmë në pushtet se, në rast se gjen qoftë edhe një firmë të tillë, unë e dorëzoj mandatin e deputetit dhe largohem përfundimisht nga politika.

Për këtë unë mbaj përgjegjësi politike dhe jam i gatshëm të përballem me cilindo. Në të kundërt, Sali Berisha le të pranojë një gënjeshtër më shumë në biografinë e tij prej mashtruesi publik, ordiner.

 Sot, në këtë ditë të së vërtetës, i drejtohem Sali Berishës, duke i thënë një fjalë të vetme: Zoti mos e dhëntë që ai të provojë te fëmijët, nipërit dhe mbesat e tij qoftë dhe gjysmën e dhembjes që ka provuar familja ime për shkak të tij! Zoti e ndihmoftë, sepse Zoti nuk harron! 

Unë bëj pjesë tek ata që besojnë fort se një ditë gjithkush paguan dhe duhet të paguajë për ligësinë e tij. Ka një llogari që mbyllet gjithmonë në këtë jetë, ashtu siç ka një shpërblesë me mirënjohje për cilindo, për të mirat që bën dhe gëzimet që fal.

